
 

© Зиннатуллина А.А., 2024 
61 

УДК 929 
 

БАГЪБОСТАН МӨЭМИНОВА ҺƏМ АНЫҢ  
ОРЕНБУРГТАГЫ КЫЗЛАР МƏКТƏБЕ 

(ИКЕНЧЕЛ АНАЛИЗ МАТЕРИАЛЛАРЫ НИГЕЗЕНДƏ) 
 

А.Ə. Зиннəтуллина 
Татарстан Республикасы Фəннəр академиясенең 
Ш. Мəрҗани исемендəге Тарих институты 
Казан, Россия Федерациясе 
jamash.00@mail.ru 
 
Мəкалə күренекле мəгърифəтче, татар хатын-кызлары арасында аң-белем таратуда зур 

өлеш керткəн мөгаллимə Мөэминова Багъбостан Вилдан кызының тууына 140 ел тулу 
уңаеннын тəкъдим ителə. Б.В.Мөэминова Беренче Россия революциясеннəн соң Оренбург 
шəһəрендə беренче җəдиди кызлар мəктəбе ача. Мəктəп 1908–1918 еллар дəвамында эшлəп, 
соңыннан шəһəр карамагына күчерелə. Əлеге мəктəпне тəмамлаган 149 кыз укытучы һөнəрен 
сайлый. Багъбостан ханым татар хатын-кызлары арасында беренчелəрдəн буларак, 1913 елда 
Мөселман Диния назəрəтендə имтихан тотып, мөгаллимəлеккə шəһадəтнамə ала. Уку-укыту 
эшлəре белəн танышу өчен, 1914 елда Төркиягə бара, анда Миллəт мəҗлесе утырышында 
чыгыш ясый. XIX–XX гасырлар кичешендə Оренбург губернасының Кабан авылында Гани 
Хөсəенов башлап җибəргəн мөгаллимəлəрнең белемен арттыру өчен җəйге курсларны торгы-
зып, 1916–1917 елларда аның мөдирəсе була. Оренбург мөслимə ханымнары җəмгыяте, 
Багъбостан ханым мəктəбенең ун еллык юбилее мөнəсəбəте белəн, «Ун еллык гыйльми 
хезмəт» исемле китап бастырып чыгара. Мəкалəдə əлеге китаптан өзеклəр бирелə. Аларда 
мөгаллимə ханымның эшчəнлеге, мөселман хатын-кызлары арасында мəгърифəт тарату һ.б. 
мəсьəлəлəр карала, Кырымдагы кызлар мəктəбе мөгаллимəсе Һөрмез Мөхəммəдованың 
мөгаллимəлəр курсы турындагы истəлеклəре, Багбостан ханым турында төрек газетасы 
«Тасфире əфкяр»дə басылып чыккан мəкалə тəкъдим ителə. 

 
Ачкыч сүзлəр: Багъбостан ханым, хатын-кыз мəгарифе, мөгаллимəлəр курсы, 

Акмəчет, Оренбург, Кырым, Оренбург мөслимə ханымнар җəмгыяте. 
 
 
Мөэминова Багъбостан Вилдан кызы (1884–1963) – ХХ гасыр башы татар 

милли мəгарифе үсешенə зур өлеш керткəн күренекле мəгърифəтче, 1905 елгы 
Россия революциясеннəн соң Оренбургта беренче җəдиди кызлар мəктəбе ач-
кан һəм Кабан авылында1 мөгаллимəлəр хəзерлəү курслары оештырган 
мөгаллимə, татар вакытлы матбугаты битлəрендə хатын-кызларның иҗтимагый 
тормышта һəм гаилəдə тоткан урынын, тəгълим-тəрбия темаларын яктырткан 
мəкалəлəр авторы.  

 

                                           
1 Хəзер Оренбург өлкəсенең Сарыкташ районына керə.  

Багъбостан ханым 1884 елда Татарстанның хəзерге Азнакай районына 
кергəн Мəндəй авылында дөньяга килə. Төрле сəбəплəр аркасында, тиздəн 
гаилə Оренбургка күченеп китəргə мəҗбүр була. Монда кыз яңа ысул белəн 
укытуга нигезлəнгəн Фатыйма Əдһəмова2 мəктəбендə белем алып, үзлегеннəн 
күп кенə дөньяви фəннəрне үзлəштереп, тирəн белемле, алдынгы карашлы, киң 
фикерле шəхес булып формалаша (Кудаш, 1984: 164–165). 

Аң-белемгə тартылган кыз үзе дə балалар укытырга хыяллана. 1908 елда 
Оренбург шəһəрендə ул ире Гобəйдулла Рəдүди3 һəм остазы Ф.Əдһəмова бу-
лышлыгы белəн кызлар мəктəбе ача һəм анда күп еллар дəвамында мөдирлек 
итə. Уку йорты «Багъбостан мəктəбе» исеме белəн таныла. Мөгаллимə ханым 
төрле каршылыкларга карамыйча, мəктəпнең укыту программасын елдан-ел 
киңəйтə бара, анда төп фəннəр белəн беррəттəн, кул эшлəренə дə зур əһəмият 
бирелə, ə инде укыту эшенə кызыксынулары булган соңгы сыйныф кызларына 
укытучы һөнəре үзлəштерү мөмкинлеге дə тудырыла. Нəтиҗəдə мəктəпнең да-
ны бик тиз еракларга таралып, бирегə белем алырга илнең төрле төбəклəреннəн 
мөселман (татар, башкорт, казакъ, үзбəк, кыргыз) кызлары килə башлый.  

Багъбостан ханым белемен баету, башка җирлəрдə эшлəп килгəн кызлар 
мəктəплəренең эшчəнлеге, мөселман халыкларының тормыш-көнкүреше белəн 
танышу максатыннан берничə ел рəттəн төрле төбəклəргə сəяхəт итə. Алар ара-
сында иң кызыклысы һəм иң əһəмиятлесе – 1914 елның җəендə Төркиягə баруы-
дыр, мөгаен. Ул Төркиянең күп кенə шəһəрлəрендə булып, уку-укыту эчтəлеген 
өйрəнə, төрек хатын-кызлары оешмаларында, махсус ханымнар өчен чыга торган 
журнал нəшриятендə була, мөселман хатын-кызларыннан беренче кеше буларак, 
фəкать ирлəр катнашында гына уза торган Милли Мəҗлес утырышына керергə 
рөхсəт алып, хатын-кызларны борчыган проблемаларны күтəрə. 

Сəяхəтлəрнең нəтиҗəсе буларак, мəктəпнең уку-укыту программасы тагын 
да камиллəштерелə һəм укучылар саны тагы да арта. Ун ел эчендə мəктəпне 
барлыгы 1212 кыз бала тəмамлый. Шулай итеп, Багъбостан ханымның тырыш-
лыгы һəм үҗəтлеге нəтиҗəсендə башлангыч мəктəп буларак ачылган уку йорты 
1918 елга гимназия югарылыгына күтəрелə.  

Мəктəп тоту белəн бергə, Багъбостан ханым Кабан авылында кайчандыр 
Гани бай4 башлап җибəргəн мөгаллимəлəрнең белемен күтəрү курсларын тор-
гызу эшенə дə алына һəм ике ел рəттəн аның мөдирəсе була. Бу курсларга, 
Оренбург авылларыннан кала, Себер һəм Төркестан, Кырым һəм Кавказдан күп 

                                           
2 Адамова (Əдһəмова) Фатыйма Миркамали кызы – Оренбургта яңа ысуллы татар 

кызлар мəктəбе мөдирəсе, I Бөтенроссия мөселман хатын-кызлары корылтае делегаты.  
3 Гобəйдулла Габдулла улы Мөэминов (1885–1912) – шагыйрь, педагог. Хəзерге 

Оренбург өлкəсенең Рəдүт (Никитино) авылында туган. «Кыйссалы вə хиссалы шигырьлəр» 
(1907), «Гөлзаре сыйбиян» («Балаларга чəчəк түтəле», 1907), «Мəктəп өчен шигырьлəр» 
(1909) исемле шигырь җыентыклары, «Табигатькə сəяхəт яки тарихи табигыйə» (1908), 
«Тəсһиле җəгърафия» («Гадилəштерелгəн география», 1911) исемле дəреслеклəр авторы.  

4 Хөсəенев Габделгани Мөхəммəтгали улы (1839–1902) – сəүдəгəр, җəмəгать эшлек-
лесе, иганəче.  

кенə укучы җыела. Укучылар, белем дəрəҗəлəренə карап, өч төркемгə 
бүленəлəр. Курсларда мəктəптə укыла торган фəннəр генə өйрəтелеп калмый, 
мəктəптəн тыш уку, милли театр, музыка, хатын-кызларның иҗтимагый вə хо-
кукый хəле, хиҗаб һəм башка мəсьəлəлəр буенча мəгълүмат та бирелə. Курслар 
ахырында имтихан уздырылып, Оренбург шəһəренең татар дөньясы өчен 
əһəмиятеле оешмаларына экскурсия дə оештырыла (Зиннəтуллина, 2019: 17). 
Шулай итеп, ун ел эчендə «Багъбостан мəктəбе» һəм җəйге курслар кысаларын-
да барлыгы 347 мөгаллимə хəзерлəнеп чыга.  

Заманында «Багъбостан мəктəбе» һəм аның мөдирəсенең эшчəнлеге мөсел-
ман җəмəгатьчелегендə югары бəялəнгəн. Мəсəлəн, Габделхəмит Мөслими5 
үзенең Оренбургтагы татар кызлары өчен ачылган уку йортларын сурəтлəгəн 
мəкалəсендə бу мəктəптə белем бирү процессының югары дəрəҗəдə куелышына 
басым ясый, ə аның җитəкчесен иң сəлəтле һəм булдыклы мөселман хатын-
кызлары рəтенə кертə (Мөслими, 1915). 

1918 елда исə Багъбостан ханымның педагогик эшчəнлегенең зур 
əһəмияткə ия булган өлешенə беркадəр нəтиҗə ясау, аны олылау йөзеннəн «Ун 
еллык гыйльми хезмəт» дип аталган китапчык басылып чыга. Бу хезмəт Орен-
бург мөселман ханымнары җəмгыяте тарафыннан, мəктəпнең ачылуы һəм 
Багъбостан ханымның мəгариф юлында ун ел хезмəт куюы уңаеннан төзелə. 
Китапта Багъбостан ханым эшчəнлегенең тулы тарихы сурəтлəнə: мəктəп 
эшчəнлеген оештыру мизгеллəре, матди һəм мəгънəви ярдəм күрсəткəн 
шəхеслəр, укытылган фəннəр, һəр елны тотылган чыгымнар, укучылар саны, 
мөгаллимə ханымның ничек итеп укытучылык шəһадəтнамəсе алуы, Төркиягə 
сəяхəте, җəйге курслар һ.б. Моннан тыш, җəйге курсларда белемен арттырырга 
килгəн Акмəчет хəйрия җəмгыяте мəктəбе мөгаллимəсе Һөрмез Мөхəммə-
дованың истəлеклəре һəм Багъбостан ханымның Төркиягə сəяхəте вакытында 
булган вакыйгаларны яктырткан мəгълүмат урын алган.  

КУШЫМТАЛАР 

Мөгаллимəлəр курсы тəэсирияте (гайнəн) 
«Без – Кырым, Акмəсҗед мөгаллимəлəре бу сəнə хəмиятьле (яклаучан) за-

тлар саясендə у (ул) дəрəҗə зыяландык вə истифадə итдеккə (файдалануга) 
аңлатмактан гаҗизем. Улҗə (табыш) хосусый уларак, бер кач (берничə) айлар 
укымышдым. Бу хосусый укуешы бəндə (миндə) пəк чок (бик) хислəр уяндыр-
мышды. Миллəтнең яртысыны кадынлар (хатыннар) тəшкил итдекене 
аңламышдым. Бу хислəреме дəһа зиядə (тагы да) тəүсигъ (киңəйтү) вə инки-
шаф итдерə (ача) белмəк өчен миллəтнең анасы димəя шаян (тиешле дəрəҗəле) 
мөгаллимə Багъбостан ханымның тəртип итдеке мөгаллимəлəр курсына җан 
атмышдым. Шу курса иштирак итмəк (катнашу) өчен Кырым – Акмəсҗет 
җəмгыять хəйриясе онытылмаз дəрəҗəдə ярдəм итдекендəн, кəндесенə (үзенə) 
миннəтдарым (рəхмəтлемен). Ниһаять, мөгаллимəлəр курсына килеп, 

                                           
5 Мөслимев Габделхəмит Гатаулла улы (1889–1937) – мəгърифəтче, мөгаллим. 

мөгаллимəлəремезе вə рəфикалəремезе күрəнҗə йөземез дəһа бер кат көлде. 
Сыйралар (юллар) үзəренə кичеп назик (гүзəл) сүзлəр, мөəссир (тəэсирле) но-
тыклар дыңлаеп, бер кач көн соңра Оренбург шəһəре мəгарифпəрварлəрендəн 
“Вакыт” газетасы баш мөхəррире Фатих əфəнде Кəримов, Сөнгать əфəнде Бик-
булатов, Габдулла Газиз əфəнде Сакмарый, башка мөхтəрəм затларның 
лекциялəрене дыңладыкемдə кəндемдə соң дəрəҗə бер мəсгудиять (рəхəтлек) 
хисе идиюрдем. Лəкин шимали кардəшлəремнең шивəлəренə (диалект) ашна 
(таныш) улмадыгымдан, ибтидалары (башлангычлары) бераз диңелəеп 
дəвермеш исəм дə, нəзакятьле мөгаллимəлəремездəн Багбостан ханым, Төр-
кестанлы Маһирə ханым, Троицк шəһəре дарелмөгаллимат мөгаллимəсе Сара 
ханымларның сəгый (тырышлык) вə гайрəтлəре саясендə гүзəлчə алышып, аз 
заман эчендə чук файдаландым вə шимдидəн (моннан) соңра кадын вə 
кызларның бəхтияр улачакларына, каралык зинданындан чыгып, сəрбəст (ирек-
ле, азат) яшəячəклəренə өмидлəр багладым. Мөгаллимə ханымнарымызə бөек 
дəрəҗə гарыз миннəтдары əйлəдем.  

Оренбург земствосының мөселманлəрə билхасса (махсус рəвештə) 
мөселман мөгаллимəлəре курсларына итдеке илтифат өчен дə тəшəккер 
(рəхмəт) əйтмəмəк мөмкин дəгелдер. Бəн бу заманə кадəр земстволарың нə ул-
дыгыны вə унларың хаиз (җыйган) улдыклары əһəмиятен пəк аз билиюрүм. 
Шимди (хəзер) исə боны да аңладым. Һəля, безем мөгаллимəлəр курсына бир-
деке əһəмият шаян тəкъдирдер. Оренбург земствосы мөгаллимəлəр курсына 
күстəрдеке хəсəн (гүзəл) нəзар (игътибар) сəясендə безлəр сəяхəт иттек. Орен-
бург шəһəрене күрдек. Урадə гыйльми, фəнни, сəнагый (сəнəгатькə караган) 
мөəссəсəлəре (оешмаларын) зиярəт əйлəдек. Земствоның бу лотыфы да 
(гүзəллеге дə) һич оныдыламаз. Башда Оренбург земствосы мəгариф мөдире Бе-
резняков, земствоның мəгариф шөгъбəсе вə мөселман мəэмүрлəрендəн 
Ибраһим əфəнде Терегулов, Ибраһим əфəнде Бикчəнтəев вə зикер (искə алган) 
əфəнделəр үзəре земство идарəсенə вə Оренбург мөселманларына соң дəрəҗə 
мөтəшəрриф (рəхмəтле). Курсдан бөек истифадəлəр иттек (файдалар алдык). 
Əүлəн (беренчедəн), Русиянең мохтəлиф (төрле) йирлəрендəн кəлəн мөгаллимə 
рəфикалəремез лə күрешеп танышдык, сөйлəшдек. Хиссиятемез лə пайлашдык 
(бүлештек). Саниян (икенчедəн), шимали кардəшлəремезнең гыйлем вə 
гыйрфанчə күстəрдеклəре тəрəккыйлəрене күреп, истикъбалемезең (килəчə-
гебезнең) өмидле улдыгына кальблəремезə (йөрəклəребезгə) иман тугъды. 
Салисəн (өченчедəн), шимали һəмширəлəремезең бер баскычда улса, безлəрдəн 
югары улдыкларыны күреп мəмнүн улдык.  

Акмəсҗед җəмгыять хəйрия мəктəбе мөгаллимəсе Һөрмез Мөхəммəдова. 
(Б. 14–15)  

 
Мəҗлестə элек ислам ханымы 

Дүн (түбəн, аскы), мəбгусан (депутатлар) миллəт. Һич өмид вə интизар 
итмəдеклəре, ихтимал ки хатер (хəтер) вə хыялларындан бəйлə кəчирмəдекнəре 
мəмнүният. Бəхеш (өлеш, бүлəк) бер йиңеллек каршысында калмышлар, сами-

гин миянымда (сөйлəүлəренə күрə), элек дəфга (тапкыр) уларак бер төрек вə 
мөселман ханымы күрмешлəрдер. 

Бу мөхтəрəм һəмширəмез Русиянең Оренбург шəһəрендəге төрек инас (ха-
тын-кыз) мəктəбенең мөдирə вə мөгаллимəсе Багъбостан ханым əфəндедер ки, 
мəҗлесə бер мөгаллимəсе илə килмеш вə матбугат əҗнəбия (чит) ложасында 
əхез (кабул итү, кулга алу) мəүкыйгъ (урын) идəрəк, госманлы төреклəре 
кардəшлəренең күндердеклəре мəбгусларың мөзакəрəэне үзен мөддəт (вакыт) 
истимагъ (тыңлау) əйлəмеш, мəҗлесə керəн элек төрек ханымы улмак имтия-
зын (башкалардан аерылып тору) ихраз (ирешү) илə мəҗлес миллимезең тари-
хына карышмышлардыр.  

Нə гүзəл бер хатирə... 
(«Тасфире əфкяр», 1145 нөсхəсе) (Б. 16) 

Исследование приурочено к 140-летнему юбилею со дня рождения выдающейся пред-

ставительницы татарского народа Багбустан Вильдановны Мукминовой (1884–1963). Она 
известная просветительница, педагог и автор многочисленных статей, посвященных женско-
му вопросу. Благодаря ей, в 1908 г. в Оренбурге открывается первая новометодная школа 

«Школа Багбустан», которая функционирует до 1918 г. Багбустан ханум возобновляет лет-
ние педагогические курсы, созданные на рубеже XIX–XX вв. по инициативе Габдулгани Ху-
саинова в д. Кабаново Бурзян-Кипчакской волости Оренбургской губернии. Она одна из пер-
вых татарских женщин, получивших официальное свидетельство от Оренбургского Мусуль-
манского Духовного Собрания, разрешающее педагогическую деятельность. Для изучения 
педагогического опыта и повышения образования Б.Мукминова в 1914 г. отправляется в 
Турцию. Здесь она добивается разрешения попасть в парламент и выступает перед местными 
депутатами. Это было неслыханное для Турции событие. Его осветила турецкая пресса.  

В представленной статье озвучены факты биографии и главные направления педагоги-
ческой деятельности Б.В. Мукминовой. Исследование основывается на вторичном анализе 
сведений из книги «Ун еллык гыйльми хезмəт», посвященной 10-летнему юбилею «Школы 
Багбустан» и педагогической работе ее руководителя. В книге, подготовленной членами 
Оренбургского мусульманского женского общества, описывается история «Школы Багбу-
стан» с первых дней ее существования, упоминаются лица, оказавшие материальную и мо-
ральную поддержку школе, перечисляются преподаваемые предметы, раскрываются доходы 
и расходы учебного заведения, освещается работа педагогических курсов. В публикации 
подробно описывается поездка Багбустан ханум в Турцию, содержатся воспоминания учи-
тельницы Ак-Мечетской женской школы Хермез Мухаммедовой, которая являлась участни-
цей летних педагогических курсов. Отдельное внимание уделяется заметке о Багбустан ха-
нум из турецкой газеты «Тасфире афкяр».  

 
Ключевые слова: Багбустан ханум, женское образование, педагогические курсы, Ак-

Мечеть, Оренбург, Крым, Оренбургское мусульманское женское общество. 

The study is dated to 140th anniversary of the birth of the outstanding representative of the Ta-

tar people, Bagbustan Vildanovna Mukminova (1884–1963). She is a well-known educator, teacher 
and author of numerous articles on women’s issues. Thanks to her, in 1908 the first new-method 
school, the Bagbustan School, was opened in Orenburg, which operated until 1918. Baghbustan 
Khanum resumes summer pedagogical courses created at the turn of the 19th – 20th centuries on the 

initiative of Gabdulgani Khusainov in the village of Kabanovo, Burzyan-Kipchak Volost, Orenburg 
Province. She is one of the first Tatar women to receive an official certificate from the Orenburg 
Muslim Spiritual Assembly, which allowed teaching activities. B. Mukminova went to Turkey in 
1914 to study teaching experience and improve education. There she seeked permission to enter the 
parliament and spoke before local deputies. That was an unheard of event for Turkey and was cov-
ered by the Turkish press. 

The presented article presents the biographical facts and principal directions of 
B.V. Mukminova’s pedagogical activities. The study is based on a secondary analysis of infor-
mation from the book “Un ellyk gyilmi hezmat”, dedicated to the 10th anniversary of Baghbustan 
School and its leader's pedagogical work. The book, prepared by members of the Orenburg Muslim 
Women’s Society, describes the history of the Bagbustan School from the first days of its existence, 
mentions people who provided material and moral support to the school, lists the subjects taught, 
discloses the income and expenses of the educational institution, and highlights the work of peda-
gogical courses. The publication describes in detail Baghbustan Khanum's trip to Turkey and con-
tains the memoirs of the teacher of the Ak-Mechet girls’ school, Hermez Muhammedova, who was 
a participant in the summer pedagogical courses. Particular attention is given to the note about 
Baghbustan Khanum from the Turkish newspaper “Tasfire Afkar”. 

